
Kirish. Bugungi kunda respublikamizda talaba-yoshlarning iqtisodiy, ijtimoiy va siyosiy 

faolligini oshirish, boʻlg’usi kasbiy faoliyatga tayyorlash borasida olib borilayotgan islohotlar 

tizimli olib borilmoqda. Talaba-yoshlarning jamiyatdagi ijtimoiy faolligini oshirish hamda 

mustahkamlashda volontyorlik faoliyatining ahamiyati katta.  

“Volontyorlik faoliyati toʻg’risida”gi Oʻzbekiston Respublikasining qonuni Qonunchilik 

palatasi tomonidan 2019-yil 6-noyabrda qabul qilingan, Senat tomondan 2019-yil 30-noyabrda 

ma’qullangan[1]. Ushbu qonunda volontyorlik, volontyorlik faoliyati, vontyorlik aktsiyalari, 

volontyorlik tashkilotlari, volontyorlik maqsad va vazifalari belgilab berilgan. Volontyorlik 

faoliyati jamiyatning rivojlanishida yildan-yilga katta ahamiyat kasb etmoqda va ilmiy-tadqiqot 

ishlarining yoʻnalishi sifatida qaralmoqda. Ushbu masalaga pedagogik-kontseptual jihatdan 

yondashgan holda oʻrganish muhim masalalardan biri hisoblanadi.  

Soʻnggi yillarda tilimizda va adabiyotlarda volontyor, volontyorlik faoliyati kabi 

atamalar tez-tez uchrab turibdi. Ushbu savolning javobini toʻlaqonli izohlash maqsadida 

lug’atlarga murojaat qilindi. Volontyor (fr. volontaire) – dobrovolets; litso, dobrovolno 

postupivshee na voennuyu slujbu) ma’nosini anglatadi[8].  

Volontyor – volontyorlik faoliyatini amalga oshiruvchi jismoniy shaxs hisoblanadi. 

Volontyorlik esa fuqarolar, ularning guruhlari yoki volontyorlik tashkilotlari tomonidan 

jismoniy va yuridik shaxslarning manfaatlarini koʻzlab ixtiyoriy faoliyatni amalga oshirish. 

Volontyorlik faoliyati jismoniy va yuridik shaxslarning manfaatlarini koʻzlab bepul asosda 

amalga oshiriladigan, erkin xohish – irodaga koʻra bajariladigan, ijtimiy jihatdan yoʻnaltirilgan, 

jamoat uchun foydali boʻlgan ixtiyoriy faoliyatdir. Volontyorlar – koʻngillilar biror foyda olish 

maqsadida emas, balki ezgu maqsadlar yoʻlida jamoat ishlarini bajarish, notijorat tashkilotlarni 

qoʻllab-quvvatlash uchun turli vazifalarni bajarishga kirishgan kishilardir. Ular bu maqsad 

yoʻlida oʻz vaqtlari va energiyalarini pul olmasdan sarflaydi. Masalan, qaysidir hududda sel 

toshqini boʻlib odamlarning yashash joylari xarobaga aylangan boʻlsa, volontyorlar tozalash 

ishlariga yordam berishi mumkin. Yoki oʻtkaziladigan turli foydali tadbirlarni tashkillashtirib 

berishi mumkin. Ularning turli yoʻnalishlarda odamlarga foydasi tegadi.  

Volontyorlik tarixi XII asrdagi Buyuk Britaniya bilan bog’lanib, bu davrda volontyorlar 

tomonidan boshqariladigan 500 dan ortiq kasalxonalar mavjud edi. Lekin tarixda bundan oldin 

ham odamlarga koʻngilli tarzda yordam berish tizimi boʻlganini inkor qilib boʻlmaydi. Koʻngilli 

tarzda qilinadigan ishlar, asosan, din va diniy idoralar bilan bog’liq holda amalga oshirilgan[9] . 

“Volontyor” soʻzi frantsuz tilidan olingan boʻlib, XVII asrga borib taqaladi. Bu soʻzning 

amaliyotda faol ishlatilishi XVIII asrda odamlarning harbiy xizmatga koʻngilli tarzda qoʻshila 

boshlashi bilan ommalashdi. Bugunga kelib esa “volontyor” soʻzi harbiy xizmat bilan emas, 

koʻproq jamoat ishlari bilan bog’liqdir[10]. XIX asrdan boshlab uyushgan koʻngillilar 

harakatlari yoshlar va ayollarning urushlarda yaralangan askarlarga yordam berish, ularga 

oziq-ovqat, kiyim-kechak yig’ish kabi faoliyatlarni amalga oshirishi uchun tuziladi[11]. 

Volontyorlik faoliyatini afzallik jihatlaridan biri koʻplab hamkorlik aloqalari yoʻlga 

qoʻyish uchun imkoniyatidir. Jumladan, turli xil soha, faoliyat, millat vakillari hattoki, boshqa 

yurt fuqarolari bilan hamkorlik talaba-yoshlarning ijtimoiylashuvida muhim agamiyatga ega.  

Volontyorlik faoliyati talaba-yoshlarga ta’lim olayotgan yoʻnalishidan boshqa sohalarda 

ham tajriba orttirishga imkoniyat beradi. Bu esa talabalarning qobiliyatlarini yuzaga chiqishiga, 

oʻzining kuchli tomonlarini bilish uchun shart-sharoit yaratib beradi. Volontyorlik bilan 

shug’ullanuvchi talabalarga faqatgina oʻz sohasida ishlash cheklovi qoʻyilmaydi[2]. Misol uchun 

texnik ta’lim yoʻnalishi talabasi atrof-muhitni mihofaza qilish, tibbiyot ta’lim yoʻnalishi talabasi 

hayvonlarga yordam berishga yoʻnaltirilgan volontyorlik faoliyati bilan shig’ullanishi mumkin. 

Volontyorlik faoliyati talabalarga oʻzlari uchun bu sohalarni kashf qilishi, bu sohalarning birida 

oʻz karyeralarining bir qismiga aylantirishi uchun yaxshi imkoniyat hisoblanadi.  

Volontyorlik faoliyati boʻyicha xalqaro amaliyot tahlil qilinsa, mazkur faoliyat talaba-

yoshlarga volontyorlik faoliyati bilan birgalikda dunyo kezish hamda sayohat qilish uchun 

shart-sharoit yaratib beradi. Volontyorlik faqat ma’lum bir hudud doirasida emas, balki xalqaro 

darajada tashkil etiladigan volontyorlik faoliyati ham mavjud. Birlashgan Millatlar Tashkiloti, 

UNICEF va shu kabi koʻplab xalqaro tashkilotlar dunyoning turli nuqtalaridagi talaba-yoshlar 

uchun boshqa qit’a va davlatlarda volontyor boʻlib faoliyat yuritish imkoniyatlarini taklif etadi. 

Bunday hollarda bu faoliyat uchun moliyaviy manfaatdorlik boʻlmasa-da, volontyorlarning 

xalqaro doirada tashkil qilinadigan volontyorlik loyihalariga qiziqishi yuqori hisoblanadi  

Talaba-yoshlarning volontyorlik faoliyati bilan shug’ullanishi ularda oʻz ishidan 

qoniqish, oʻziga boʻlgan ishonch hissini kuchaytirishi bilan ahamiyatlidir. Volontyorlik faoliyati 

talaba-yoshlarda boshqalar vaziyatini toʻg’ri baholash, hamdardlik, qiyin vaziyatlarda qaror 

qabul qilish, muammoli vaziyatlarning sabab va undan kelib chiqadigan oqibatlari haqida 

tizimli fikrlash kabi qobiliyatlarni rivojlantiradi. Volontyorlik bilan shug’ullanish orqali talaba-

yoshlar oʻz hayotlarida foydali ish qilishayotganini his qilishlari va bu orqali oʻzlariga boʻlgan 

ishonch tuyg’usi, oldinga intilishga boʻlgan motivatsiya oshishini aytishadi. Volontyorlik 

faoliyati talaba-yoshlarda kuchli ishonch va hayotga nisbatan shukronalik hissini tarkib 

toptiradi. Shuningdek, volontyorlik faoliyati hayotdagi yashash maqsadini belgilashga va 

keyingi rejalarini aniqlashtirish imkonini beradi. 

Volontyorlik faoliyati oʻzining afzalliklari bilan birgalikda, huquqiy mas’uliyat, 

bilimdonlik, sergaklik, mulohazalilikni taqozo etadi. Volontyorlik faoliyatini toʻliq koʻngilli va 

ixtiyoriy tarzda amalga oshirish lozim boʻladi. 

Volontyorlik faoliyati shaxslarni ijtimoiy faolligini oshirishga qaratilgan faoliyat 

hisoblanadi. Ijtimoiy faollik murakkab jarayon boʻlib, insonda birdaniga vujudga kelmaydi. 

Volontyorlik faoliyatining asosiy vazifalari quyidagilardan iborat:  

 fuqarolarni aholining turmush sifatini yaxshilashga qaratilgan turli xil jamoat 

faoliyatiga jalb etish mexanizmlarini shakllantirish; 

 ijtimoiy vazifalarni hal etishda jamiyatga yordam koʻrsatish; 

 volontyorlik faoliyatini tashkil etishga qaratilgan fuqarolik tashabbuslarini 

rivojlantirish va qoʻllab-quvvatlash; 

 aholida sog’lom turmush tarzi koʻnikmalarini shakllantirish, vatanparvarlik 

tuyg’usini tarbiyalash; 

 fuqarolar tomonidan ijtimoiy vazifalarni hal etish uchun oʻzini oʻzi namoyon etish 

va oʻzini oʻzi tashkil etish koʻnikmalarini olish. 

Amerikalik tadqiqotchi X.Anxer va L.Salamonlarning tahliliga koʻra, “koʻngillilar” 

tushunchasining G’arb mamlakakatlaridagi tahlili shuni koʻrsatmoqdaki, “volunteering” 

atamasi Buyuk Britaniya va AQShda, fransuzcha “voluntariat”, shvedcha “frivillig verksamhet”, 

italyancha “voluntariato”, nemischa “ehrenamt” tushunchalarining vujudga kelishi mazmun va 

mohiyati jihatdan bir hildir. Mazkur tushunchalarni ijtimoiy-siyosiy jihatdan ishlatish usuli esa 

turlichadir. Olimlar Buyuk Britaniya va Avstraliyada koʻngillilar, ya’ni fuqarolar faolligi 

fuqarolik jamiyati institutlari, davlat va xususiy sektordan alohida faoliyat yurituvchi jamoat 

sektori sifatida tan olinadi. Boshqa ilmiy tadqiqotlarda fuqarolarning ijtimoiy faolligi davlat va 

jamiyatga ijtimoiy foydali xizmatlarni keltiruvchi faoliyat turi sifatida baho beriladi[4]. 

Insonlarga imkon qadar yordam berish, mushkulini, yoki muammosini hal etishga 

koʻmaklashish, yaxshilik qilish yoki sahovat koʻrsatish bugungi kunning dolzarb ijtimoiy 

muammolaridan biridir. Ushbu muammoga pedagogik- psixologik jihatdan yondashgan holda 

oʻrganish muhim masalalardan biri hisoblanadi. Buning uchun talaba-yoshlar oʻrasida 

volontyorlik faoliyatini samarali tashkil etish va faollashtirishning pedagogik-psixologik 

asoslarini yaratish joizdir. 

Volontyorlar – ijtimoiy ishlarning asosi hisoblanadi. Talabalar orasidan koʻngilli 

volontyorlarni tanlab olish va ularga volontyorlik faoliyatining mazmun-mohiyatini 

tushuntirish va samarali tashkil etish lozim. Volontyorlar kishilarga qisqa vaqt ichida ishonch, 

umid uyg’otish maqsadida turli psixologik treninglar uyushtiradilar, ularga moddiy, ma’naviy 

yordam berish, ularda hayotga boʻlgan ishonch tuyg’usini uyg’otish maqsadida turli xasharga 

oʻxshash maqsadli yordam berish har bir volontyorda altruizmni shaklantirishga sabab boʻladi. 

Volontyorlik faoliyatining asosiy yoʻnalishlari quyidagilar:  

1. Ijtimoiy muhofazaga ehtiyoji bor shaxslarni topib, ularning hayot tarzini oʻrganib, 

ularning turmush tarzini psixologik, moddiy va ma’naviy jihatdan oʻzgartirish lozim. 

Nogironligi mavjud boʻlgan bolalarga (bog’cha yoshidagi, maktab yoshidagi) sog’lom turmush 

tarzi koʻnikmalarini shakllantirish maqsadida ular bilan individual va guruh shaklida turli 

bepul madaniy tadbirlar tashkil etish, ularga ruhiy, moddiy yordam berish maqsadida turli 

hunarlarni oʻrgatishdan iborat. Masalan toʻqish, tikish, rasm chizish, turli narsalar yasash, 

salatlar, shirinliklar, tansiq taomlar pishirish, keraksiz yoki eskirgan, iste’moldan chiqqan 

buyumlardan kerakli buyumlar yaratish va boshqalar. Nafaqadagi insonlarning (masalan 

ustozlar, shifokorlar va boshqalar) uylariga tashrif buyurib ularga yordam berish, vaqtni 

mazmunli oʻtkazishiga yoki foydali ish bilan shug’ullanishlari (bog’ ishlari, xovlidagi ishlar, 

bozor oʻchar ishlariga) uchun koʻmaklashish lozim. 

2. Mehribonlik uylari, Qariyalar uylari, maxsus internatlarga tashrif buyurib, ularga 

sidqidildan yordam berish (ma’naviy, madaniy, psixologik yordam berish va ularga oʻzlari 

tikkan yoki toʻqigan kiyimlar, yoki yasagan narsalardan va boshqalardan olib borib berish.) Shu 

bilan psixologik, ma’naviy, xatto iqtisodiy samaradorlikka ham erishish mumkin. Asosiysi 

yordam olayotgan har qanday inson oʻzining jamiyatda toʻlaqonli shaxs va insonlar uchun kerak 

ekanligini ruhan his qilishlari uchun muhim hisoblanadi. 

3. Tabiiy ofat boʻlgan hududdagi odamlarga yordam berish, xayriya loyihalari 

tashkillashtirish, daraxt ekish, atrofni chiqindilardan tozalash, yana qilish mumkin boʻlgan 

koʻplab yaxshi ishlarni amalga oshiruvchi volontyorlar dunyo boʻyicha 1 mlrd.dan koʻproq[7]. 

Demak, muhim pedagogik qonuniyatlar asosida oliy ta’limda volontyorlik faoliyatini 

ta’lim-tarbiya jarayoni bilan integratsiyasini mustahkamlash, talaba-yoshlarga oid ijtimoiy 

loyiha va tadbirlarni tizimli tashkil etish, talabalar kengashi va yetakchilik muhitidagi 

eksperimental faoliyat hamda oʻzini oʻzi boshqarish tamoyili orqali professional koʻnikmalarni 

shakllantirishga qaratilgan sa’y-harakatlar – talabalarda liderlik kompetensiyalari vujudga 

kelishiga imkoniyat yaratadi. 

